भारत सरकार
सड़क परिवहन और राजमार्ग मंत्रालय
राज्‍य सभा
अतारांकित प्रश्‍न सं. 2993
सोमवार, 12 दिसम्‍बर, 2016/21 अग्रहायण, 1938 (शक)
वाराणसी-लखनऊ एनएच 56 के लिए किसानों को प्रतिकर का भुगतान
2993. डॉ. संजय सिंह: 

क्या सड़क परिवहन और राजमार्ग मंत्री यह बताने की कृपा करेंगे कि: 

(क) क्या उत्‍तर प्रदेश में वाराणसी-लखनऊ राष्‍ट्रीय राजमार्ग 56 को 4-लेन का बनाने हेतु किसानों की जमीन के अधिग्रहण के प्रतिकर का भुगतान भूमि अर्जन, पुनर्वासन और पुनर्व्‍यवस्‍थापन में उचित प्रतिकर और पारदर्शिता का अधिकार अधिनियम, 2013 के अनुसार किया जा रहा है; 

(ख) जनपद सुल्‍तानपुर सहित प्रतिकर भुगतान में अनियमितताओं के संबंध में किसानों द्वारा अधिनियम में पंचाट के उपबंध के अनुरूप कितनी शिकायतें/आवेदन प्राप्‍त हुए हैं;  

(ग) इन शिकायतों पर अब तक क्‍या कार्यवाही की गई, मामलेवार ब्‍यौरा क्‍या है; और 
(घ) इस मामले में दोषी अधिकारियों/कर्मचारियों के विरूद्ध क्‍या कार्रवाही की गई? 

उत्‍तर
सड़क परिवहन और राजमार्ग मंत्रालय में राज्‍य मंत्री
(श्री मनसुख एल. मांडविया)
(क): भूमि अर्जन, पुनर्वासन और पुनर्व्‍यवस्‍थापन में उचित प्रतिकर और पारदर्शिता अधिकार (आरएफसीटीएलएआरआर) अधिनियम, 2013 के अनुसार, सक्षम प्राधिकारी भूमि अधिग्रहण (सीएएलए) द्वारा राष्‍ट्रीय राजमार्ग-56 के वाराणसी - सुल्तानपुर खंड के लिए किसानों से अर्जित भूमि के लिए मुआवजे की अदायगी की जा रही है । राष्‍ट्रीय राजमार्ग-56 के वाराणसी - सुल्तानपुर खंड के लिए 01.01.2015 से पहले घोषित अवार्ड के लिए सक्षम प्राधिकारी भूमि अधिग्रहण (सीएएलए) द्वारा राष्‍ट्रीय राजमार्ग अधिनियम, 1956 की धारा 3(छ) के अनुसार भूमि के मुआवजे के लिए अदायगी की गई थी तथा 01.01.2015 के पश्‍चात् घोषित अवार्ड के लिए भूमि अर्जन, पुनर्वासन और पुनर्व्‍यवस्‍थापन में उचित प्रतिकर और पारदर्शिता अधिकार (आरएफसीटीएलएआरआर) अधिनियम, 2013 के अनुसार मुआवजे की अदायगी की जा रही है । 
(ख) से (घ): सुल्‍तानपुर से लखनऊ खंड के लिए एक शिकायत प्राप्‍त हुई थी और दो पंचाट नोटिस प्राप्‍त हुए हैं । सुल्‍तानपुर से वाराणसी खंड के लिए, सुल्‍तानपुर जिले में प्रभावित भूमि स्‍वामियों की तरफ से पंचाट के अंतर्गत 180 आवेदन मुआवजे को बढ़ाने के लिए पंचाटक (डीएम, सुल्‍तानपुर) के समक्ष दायर किए गए हैं । 333 वर्ग मीटर तक अन्‍य व्‍यक्‍ति को गलत अदायगी करने के संबंध में गांव तिकरिया पुरे हयात उल्‍लाह, सुल्‍तानपुर से एक शिकायत प्राप्‍त हुई थी । 
 
राज्‍य सरकार द्वारा नियुक्‍त सक्षम प्राधिकारी भूमि अधिग्रहण (सीएएलए) द्वारा मामले की जांच की गई थी और तहसीलदार सदर से विस्‍तृत रिपोर्ट प्राप्‍त करने के पश्‍चात् तथाकथित व्‍यक्‍ति को प्राप्‍त अधिक धनराशि को लौटाने के लिए नोटिस की तामील करवाई गई थी । मुआवजे को बढ़ाने के लिए पंचाट मामले (182) जिला मजिस्‍ट्रेट, सुल्‍तानपुर के स्‍तर पर प्रक्रिया में है । दोषी पाए गए अधिकारियों/कर्मचारियों के विरुद्ध कार्रवाई उत्‍तर प्रदेश राज्‍य सरकार द्वारा की जानी है क्‍योंकि वे उनके प्रशासन नियंत्रण में हैं ।  
*****
